[bookmark: _GoBack] (
    
Ш.Уәлиханов атындағы мектеп-гимназиясы
ның қазақ тілі мен әдебиеті пәні мұғалімі Қарабекова Гүлжан Әбілдәқызы

ҰЛТТЫҢ ҰЛЫ ТҰЛҒАСЫ
(А.Байтұрсынұлының туғанына 150 жыл)
Ахмет Байтұрсынұлының есімін естіген әр қазақтың ойына, алдымен, алғашқы әліпби оралып, жүректе өзіміз де байқай бермейтін ерекше тебіреніс пен құрмет пайда болары сөзсіз. Иә, ғасырға ғасыр ұласып, жаңа технологияның қарыштап дамып тұрған дәуірінде өмір сүрсек те, шет тілдерін меңгеру заман талабы болса да жүрегімізде Отанымызға, қазақтың салт-дәстүріне, тіліне ерекше құрмет азайған емес. Тіл — елдігіміздің тірегі. Ал, сол тілді қарапайым қазаққа үйретудің қайнар бұлағы — Ахмет Байтұрсынов. Ол қазақтың ақыны ғана емес, әдебиетті зерттеуші, түркітанушы, публицист, педагог, аудармашы, қоғам қайраткері. Қазақтың тілінің ғана емес, азаттығының да қамын жеген мемлекет қайраткері.  ХХ ғасырдың басындағы ұлт-азаттық қозғалысы жетекшілерінің бірі, қазақ тіл білімі мен әдебиеттану ғылымдарының негізін салушы ғалым, ұлттық жазудың реформаторы, ағартушы, Алаш Орда үкіметінің мүшесі.
Байтұрсынұлы шығармашылық жұмысын өлең жазудан бастаған. Онда ол еңбекші халықтың ауыр халін, арман-тілегін, мұң-мұқтажын көрсетіп, жұртшылықты оқуға, білім-ғылымға, рухани биіктікке, адамгершілікке, мәдениетті көтеруге, еңбек етуге шақырады. Ол өз заманында Шоқан, Абай, Ыбырай қалыптастырған дәстүрлерді, гуманистік, демократиялық бағыттағы өрісті ойларды өзінше жалғастырушы ретінде көрінді. Абайдың 38- қара сөзінде айтылған адамның адамдығы ақыл, ғылым деген нәрселермен келетіні бүгінде ой салып қарасақ, Ахметтің өмірлік ұстанымы іспетті. «Ғылымға жетудің басты шарттары - талаптану, іздену және оны миға қондырып, ұғу», - деген Абайдың арманы сияқты Байтұрсынұлының да мақсаты — елдің сауатын арттыру, оларды білім-ғылым нәрімен сусындату еді. «Қазақ салты», «Қазақ, қалпы», «Досыма хат», «Жиған-терген», «Тілек батам», «Жауға түскен жан сөзі", "Бақ" және тағы басқа өлеңдерінің мазмұны осыны танытады.
Өз шығармаларында Патшалық Ресейдің қанаушылық-отаршылдық саясатын, шенді-шекпендінің алдында құлдық ұрған шенеуніктердің опасыздығын сынады. 1909 жылы жарық көрген «Қырық мысал» атты аударма жинағы арқылы қалың ұйқыда жатқан қараңғы елге жар салып, олардың ой-санасын оятуға бар жігер-қайратын, білімін жұмсады. Кітапқа енген әрбір аударма соңына өзінің негізгі ойын, айтайын деген түйінді мәселесін халқымыздың сол кездегі тұрмыс-тіршілігіне, мінезіне, психологиясына сәйкес қосып отырған. Өлеңдерінде ақын қараңғылық, надандық, шаруаға енжарлық, кәсіпке марғаулық сияқты кемшіліктерді сынады.
Сонымен қатар, ол халық ауыз әдебиетінің үлгілерін жинап, жарыққа шығаруға зор үлес қосты. Халық тілінің бай қорынан мағынасы терең, ұғымдық аясы кең сөздерді термин етіп алып, соның негізінде қазақ әдебиетінің барлық жанрлық формаларын топтап, жіктеп берді. Сондай-ақ, А.С.Пушкин, М.Ю.Лермонтов, Ф.Вольтер, С.Я.Надсон өлеңдерін қазақ тіліне аударды. 
Ахмет Байтұрсынұлы "Қазақ" газетінің бірінші санындағы халыққа арнауын былай деп аяқтады: «Аталы жұртымыздың, адуынды ұлтымыздың аруақты аты деп газетіміздің есімін "Қазақ" деп қойдық. Ұлт үшін деген күштің ұлғаюына күшін қосып, көмектесе қызмет ету қазақ баласына міндет. Қызмет етем десеңдер, азаматтықтың зор жолының бірі осы». Бұл сөздің құны ғасырлар өтсе де арзандамақ емес. Осыдан 150 жыл бұрын қазақтың маңдайына жарқыратып берген Ахметтей азаматтың жазықсыз атылғанына қайғыра отырып алашордашы Сәкен Сейфуллин: «…Өзге оқыған мырзалар шен іздеп жүргенде, қорлыққа шыдап, құлдыққа көніп, ұйқы басқан қалың қазақтың ұлт намысын жыртып, ұлттық арын жоқтаған патша заманында жалғыз-ақ Ахмет еді. Қазақтың ол уақыттағы кейбір оқығандары уез, губерния соттарына күш салып, тілмәш болып, кейбірі арын сатып ұлықтық іздеп жүргенде, Ахмет қазақ ұлтына жанын аямай қызмет қылды… халықтың арын іздеп, өзінің ойға алған ісі үшін бір басын бәйгеге тікті», - деп жазды.               Бүгінде Ахмет армандаған тәуелсіз елдің азаматтары да Сәкен сипаттаған Ахметтей елге қызмет етсе, алашордалықтар аңсаған қазақтың бағы жана түспек. 

